
 

 

«Նոր ժամանակի կրթություն» ՀԿ 

            

ՀԵՐԹԱԿԱՆ ԱՏԵՍՏԱՎՈՐՄԱՆ ԵՆԹԱԿԱ 

ՈՒՍՈՒՑԻՉՆԵՐԻ ՎԵՐԱՊԱՏՐԱՍՏՄԱՆ           

ԴԱՍԸՆԹԱՑ 

 

Ա Վ Ա Ր Տ Ա Կ Ա Ն   Հ Ե Տ Ա Զ Ո Տ Ա Կ Ա Ն  

Ա Շ Խ Ա Տ Ա Ն Ք 

 

 

Հետազոտության թեման՝  Պրոբլեմային ուսուցման 

մեթոդաբանությունը և կիրառումը առարկայի դասավանդման 

գործընթացում 

Առարկան՝  Դասվար 

Հետազոտող ուսուցիչ՝  Նարինե Համլետի Մելիքյան 

Ուսումնական հաստատություն՝ Ոստանի միջնակարգ դպրոց 

ՊՈԱԿ 

 

Երևան 2022 



2 

 

Բովանդակություն 

 

Ներածություն……………………………………………………………………………………….3    

Պարագրաֆ 1. Պրոբլեմային ուսուցման մեթոդաբանությունը և 

առանձնահատկությունները……………………………………………………………………...6   

Պարագրաֆ 2. Պրոբլեմային ուսուցման կիրառումը առարկայի դասավանդման 

ընթացքում և առկա դժվարությունները………………………………………………………...9    

Պարագրաֆ 3. Անցկացված հետազոտության արդյունքների վերլուծություն……………13 

Եզրակացություններ, առաջարկություններ….…………………………………․․…………..15 

Օգտագործված գրականության ցանկ…………………………………………………………18  

 

 

 

 

 

 

 

 

 

 

 

 

 



3 

 

Ներածություն 

Մարդկության զարգացման ընթացքում հաշմանդամություն ունեցող անձանց 

իրավունքների ձևավորումն ու սահմանումն անցել է երկար ճանապարհ` 

խղճահարությունից մինչև սոցիալական բազմաթիվ ծառայությունների 

մատուցում։ Այսօր աշխարհն արդեն ընդունում է հաշմանդամություն ունեցող անձանց 

սոցիալական ներառման գաղափարը: 

Հայաստանի Հանրապետությունը, 2010 թվականին վավերացնելով ՄԱԿ-ի 2006թ.« 

Հաշմանդամություն ունեցող անձանց իրավունքների մասին» կոնվենցիան, ստանձնել է 

միջազգային պարտավորություն` գործող օրենսդրությունը համապատասխանեցնել 

կոնվենցիայի դրույթներից բխող պահանջներին: Այս կոնվենցիայի միջոցով և 

«Կրթության առանձնահատուկ պայմանների կարիք ունեցող անձանց մասին» ՀՀ  

օրենքով էլ սահմանվում, կարգավորվում և իրականացվում է պրոբլեմային ուսուցման 

կազմակերպումը կամ ներառական կրթությունը: 

Հաշմանդամ երեխաներն ունեն նույն խմբին պատկանելու նույնպիսի իրավունք, 

ինչպես մյուսները: Առանձնացված ուսուցումը սահմանափակում է 

ինքնաարտահայտման իրավունքներն ու հնարավորությունները: 

Հենց այդպիսի ուսուցման լավագույն մոդել է հանդիսանում ներառական 

կրթությունը: 

Ներառական կրթությունը կրթական այնպիսի ծրագիր է, որը բացառում է ամեն 

տեսակ խտրականություն երեխաների նկատմամբ, ապահովում է հավասար 

վերաբերմունք բոլոր մարդկանց հանդեպ, կրթական համակարգում ստեղծում է ուրույն 

պայմաններ առանձնահատուկ կրթական կարիքներ ունեցող անձանց համար: Այն 

նպաստում է հասարակության բոլոր անդամների հնարավորությունների 

հավասարեցմանը` հաստատելով նոր հարաբերություններ և ստեղծագործական 

հնարավորություններ, որոնք անցյալում անհնար էին: Ներառական կրթությունը 

մարդու իրավունք է, այն ապահովում է լավ կրթություն և սոցիալական առումով 

հիմնվորված է: 

Դպրոցում երեխաներին միմյանցից առանձնացնելու օրինական հիմքեր չկան: 

Երեխաները պետք է սովորեն միասին, դա օգտակար կլինի բոլորի համար: Պետք չէ 

նրանց պաշտպանել միմյանցից: Բոլոր երեխաներին անհրաժեշտ է կրթություն ստանալ, 

որը կօգնի նրանց հարաբերություներ հաստատել և պատրաստվել կյանքին 

հասարակության մեջ: Միայն ներառական մոտեցումը կարող է նվազեցնել վախը և 

նպաստել բարեկամության, հարգանքի ու փոխըմբռնման հաստատմանը: 

Այդ իսկ պատճառով անհրաժեշտություն է առաջանում ուսումնասիրել 

պրոբլեմային ուսուցման մեթոդաբանությունը/ներառական կրթության 

կազմակերպումը՝ մատնանշելով դրա առանձնահատկությունները և հետազոտության 

անցկացման միջոցով պարզել ներառական կրթության կազմակերպման 

դժվարությունները, որպեսզի շտկվեն դրանք ծնող պատճառները: Այժմ պետության 

առաջնահերթ ու գերակա խնդիրներից մեկն է հանդիսանում հանրապետության բոլոր 

հանրակրթական դպրոցներում ներառական կրթության կազմակերպումը: 

Հետազոտությունն անցկացվել է հատուկ ընտրված սոցիոլոգիական մեթոդների՝ 

որակական մեթոդի կիրառմամբ: Այս ամենի շրջանակներում իրականացվել է 

փաստաթղթերի վերլուծություններ և խորին հարցազրույցներ: 

Որպես փաստաթղթեր ուսումնասիրվել են՝ 

1. ՄԱԿ-ի 2006թ. «Հաշմանդամություն ունեցող անձանց իրավունքների մասին»  

կոնվենցիան, 

2. «Հաշմանդամների սոցիալական պաշտպանության մասին» ՀՀ օրենքը, 

3. «Կրթության մասին» ՀՀ օրենքը, 

4. «Կրթության առանձնահատուկ պայմանների կարիք ունեցող անձանց մասին» ՀՀ  

օրենքը, 

5. Կրթական հետազոտությունների և խորհրդատվությունների կենտրոնի կողմից 

իրականացված  ՀՀ-ում ներառական կրթության իրականացման գնահատման 

հաշվետվությունը, 

6. Հաշմանդամություն ունեցող երեխաների համար կրթական, առողջապահական և 

սոցիալական պաշտպանության ծառայությունների մատչելիությունը 

Հայաստանում թեմայով Յունիսեֆ-ի իրականացված հետազոտության 

հաշվետվությունը: 

Խորին հարցազրույնցներ անցկացվել են՝ 

1. Ներառական դպրոցի տնօրենների հետ, 

2. Ներառական դպրոցի ուսուցիչների հետ, 

3. Կրթության առանձնահատուկ պայմանների կարիք ունեցող երեխաների 

ծնողների հետ, 

4. Կրթության առանձնահատուկ պայմանների կարիք չունեցող երեխաների 

ծնողների հետ: 

 Պարագրաֆ 1. Պրոբլեմային ուսուցման մեթոդաբանությունը և 

առանձնահատկությունները 

 

Եթե ես ապրում եմ հարուստ միջավայրում, ես էլ եմ հարստանում,  

Եթե աղքատ միջավայրում՝ ես էլ եմ աղքատանում- Հեբբ: 

 

Մարդը, լինելով կենսաբանական և սոցիալական էակ, ունի մի շարք կենսական 

պահանջմունքներ, որոնց բավարարումը կախված է ոչ միայն իր կարողություններից, 

այլև հասարակության ընձեռած հնարավորություններից: Այսինքն, որպեսզի մարդիկ 

կարողանան ապրել իրենց կյանքը, հասարակությունը նրանց զինում է որոշակի 

գիտելիքներով և հմտություններով, ստեղծում որոշակի բարենպաստ սոցիալական 

միջավայր: 

Ընդհանուր առմամբ մարդիկ տարբեր են, և չեն կարող լինել հավասար. ոմանք 

ֆիզիկապես և հոգեպես ուժեղ են, մյուսները՝ թույլ, և հասարակական կյանքը հարուստ է 

հենց այդ տարբերությունների շնորհիվ: Սակայն, սոցիալական արդարության 

գաղափարի որդեգրումը հասարակությանը ստիպում է իր հիմնական ռեսուրսները 

մատչելի դարձնել բոլորի համար: Կրթությունն այդպիսի ռեսուրս է և հասարակությունը 

նույնիսկ որոշակի մակարդակի կրթությունը սահմանում է որպես պարտադիր իր բոլոր 

անդամների համար: 

Սահմանափակ կարողություններով երեխաների համար կրթության իրավունքի 

իրացումը դժվարանում է իրենց զարգացման առանձնահատկությունների հետևանքով: 

Պաշտոնական տվյալների համաձայն Հայաստանում մանկական հաշմանդամության 

տարածվածությունը 1,5 % է: Հիմնական մասը զարգացման խանգարումներով 

(նյարդաբանական, հոգեկան-հոգեբանական, ժառանգական և այլն) երեխաներ են:  

Հաշմանդամ երեխաները մինչև վերջին ժամանակները կամ չէին հաճախում ոչ մի 

դպրոց, կամ հաճախում էին հատուկ կրթական հաստատություններ: Կրթությունը 

հատուկ հաստատություններում նպաստում էր նրանց մեկուսացմանը և 

պիտակավորմանը, ինչն էլ իր հերթին դժվարացնում էր նրանց հետագա հարմարումը 

հասարակության մեջ: 

Հայաստանում այսօր արմատական փոփոխություններ են կատարվում նման 

երեխաների կրթության կազմակերպման գործում: 

Հաշմանդամների սոցիալական պաշտպանության ոլորտում անցումը բժշկական 

մոտեցումից սոցիալական մոտեցման, թելադրում է միջոցներ ձեռնարկել 

հաշմանդամների սոցիալական ներառման ուղղությամբ: Այս ճանապարհին կարևոր 

միջոցառում է պրոբլեմային ուսուցման/ներառական կրթության կազմակերպումը 

հաշմանդամ երեխաների համար: 

Ներառական կրթության զարգացման գործում կարևոր քայլ կատարվեց 

կրթության հատուկ կարիքներին նվիրված համաժողովում, որը կայացավ 1994 թ. 

Իսպանիայի Սալամանկա քաղաքում: Այս համաժողովում արձանագրվել է, որ 

ուսուցման դժվարություններ ունեցող երեխաների խնդիրը չի կարող լուծվել միայն 

կրթության հատուկ կարիքներով երեխաների համար առանձին կրթական 

համակարգերի և դպրոցների զարգացմամբ: Արձանագրվել է նաև, որ դպրոցները 

պարտավոր են ընդունել բոլոր երեխաներին՝ անկախ նրանց ֆիզիկական, մտավոր 

ունակություններից, սոցիալական, հուզական, լեզվական և այլ 

առանձնահատկություններից: Ասպիսով, հիմնվելով Սալամանկայի հռչակագրի վրա, 

բազմաթիվ երկրներ ներդրեցին ներառական կրթության համակարգը: 1999 թ. 

Ընդունված «Կրթության մասին» ՀՀ օրենքը սկիզբ դրեց հատուկ կրթական համակարգի 

բարեփոխումներին: 

2005 թ. սեպտեմբերի 1-ին ուժի մեջ մտավ« Կրթության առանձնահատուկ 

պայմանների կարիք ունեցող անձանց կրթության մասին» ՀՀ օրենքը: 

Դրանով պետականորեն ճանաչվեց և ամրագրվեց նաև ներառական կրթությունը 

Հայաստանում: Սակայն մինչ այդ «Հույսի կամուրջ» հասարակական 

կազմակերպությունից հինգ տարի պահանջվեց Երևանի 5 դպրոցներում այն 

իրականացնելու և որպես հաջողված փորձ ՀՀ կառավարությանը ներկայացնելու 

համար: 

Սա ոչ միայն նշանակում է, որ այս կրթական ձևերը իրավական հիմք ստացավ, 

այլև որ դա կառավարելու է պետությունը` իր վրա վերցնելով նաև համակարգի 

ֆինանսավորումը: Սա նշանակում է, որ յուրաքանչյուր աշակերտին տրվող բազային 

գումարը կրթական հատուկ կարիքով երեխաների համար դպրոցը ստանում է 

բարձրացված չափաբաժնով` լրացուցիչ ծառայությունների համար: 

  Ներառական կրթությունը խրախուսում է կրթության առանձնահատուկ 

պայմանների կարիք ունեցող երեխաների ընդգրկումը հանրակրթական դպրոցներ: Ըստ 

ընդունված սահմանման՝ ներառական կրթություն ասելով հասկանում ենք, որ հատուկ 

կարիք ունեցող երեխաները սովորում են հանրակրթական համակարգում այլ 

երեխաների հետ համատեղ՝ ստանալով անհրաժեշտ հատուկ աջակցություն և 

ծառայություն: 

Այն հնարավորություն է տալիս՝  

 Լիարժեք զարգացնել անհատական կարողությունները, ձևավորել և ուժեղացնել 

սեփական արժանապատվությունը, 

 Ներգրավվել հասարակական կյանքի բոլոր ոլորտներում,  

 Ձեռք բերել անկախ ապրելակերպ՝ զարգացման հնարավորությունների և 

առանձնահատկությունների սահմաններում, 

 Ուժերի սահմաններում հասնել որոշակի կենսամակարդակի, ամրապնդել և 

բարելավել անձնական կյանքի և գործունեության պայմանները: 

Համատեղ կրթությունը հնարավորություն է տալիս «առողջ» երեխաներին ձեռք բերել 

իրենցից տարբերվող հասակակիցների հետ շփման համար անհրաժեշտ հմտություններ: 

 Ըստ ընդունված օրենքի՝ ներառական կրթությունը կրթության առանձնահատուկ 

պայմանների կարիք ունեցող անձանց կրթության համար առանձնահատուկ 

ապահովման միջոցով նրանց համատեղ ուսուցումն է հանրակրթական և 

մասնագիտական ուսումնական հաստատություններում նման պայմանների կարիք 

չունեցող անձանց հետ: 

 

Պարագրաֆ 2. Պրոբլեմային ուսուցման կիրառումը առարկայի 

դասավանդման ընթացքում և առկա դժվարությունները 

 

Այսօր Հայաստանը միակ երկիրն է տարածաշրջանում, որն արդեն ունի 

ներառական կրթության փորձը և այն դարձրել է պետական քաղաքականության 

կարևոր մասը: ԱՊՀ երկրներում բազմիցս ներկայացվել են մեր երկրի ձեռքբերումներն 

այս ոլորտում, որտեղ Հայաստանը շարունակում է մնալ առաջատարը: 

2020թ. դրությամբ ՀՀ ԿԳ նախարարի հրամանով Հայաստանում հանրակրթական 

բոլոր դպրոցներում իրականացվում է ներառական կրթություն։  

Հայաստանի Հանրապետությունում երեխայի կրթության առանձնահատուկ 

պայմանների կարիքի գնահատումն իրականացնում է Երևանի 

բժշկահոգեբանամանկավարժական կենտրոնը, որն այսօր ունի իր մասնաճյուղերը բոլոր 

մարզերում և Երևանում՝ ի դեմս ՀՀ Տարածքային մանկավարժահոգեբանական 

աջակցության կենտրոնների: 

Ներառական կրթության կազմակերպման ընթացքում սոցիալական մանկավարժին 

առաջադրվող խնդիրներն են հանդիսանում կրթության առանձնահատուկ պայմանների 

կարիք ունեցող երեխաների հայտնաբերումը, նրանց կրթական և սոցիալական կարիքի 

գնահատումը, ներգրավումն ուսումնական գործընթացի մեջ, բազմամասնագիտական 

խմբի հետ անհատական զարգացման ծրագրի՝ անհատական ուսուցման պլանի (ԱՈՒՊ) 

մշակումը, երեխաների մեկուսացման կանխարգելման նպատակով որոշակի 

միջոցառումների իրականացումը, աշխատանքը երեխաների ծնողների հետ, 

տեղեկատվական միջոցառումների կազմակերպումը՝ ուղղված մշակութային 

առանձնահատկությունների և կարծրատիպացված մտածելակերպի վերացմանը, 

ինչպես նաև տնային այցելությունների կատարումը: 

ԱՈՒՊ-ի լրացման ժամանակ անհրաժեշտ է ամբողջովին հիմնվել առարկայական 

չափորոշչի և ծրագրի վրա: Այստեղ կարևոր պայման է` հարմարեցնել չափորոշչային 

նվազագույն պահանջները կրթության առանձնահատուկ պայմանների կարիք 

ունեցող սովորողի կարողություններին: Յուրաքանչյուր սովորող չպետք է դուրս մնա 

դասի թեմայից, այլ ունենա հավասար մասնակցություն` իր կարողություններով և 

հմտություններով: 

Ուսուցիչը, ուսումնասիրելով սովորողների կարողությունները, ուժեղ կողմերը, 

կազմում է տվյալ առարկայի տարեկան ուսուցման պլանը: Ուսուցչի կողմից մշակվող 

որևէ առարկայի թեմատիկ պլաններում առավել մանրամասն են ներկայացվում 

գիտելիքի, կարողությունների, հմտությունների ու արժեքների հիման վրա սովորողի 

ձեռք բերած նվաճումները: 

 Սովորողի ԱՈՒՊ-ի առարկայական մասը կազմվում և լրացվում է 

դասավանդող ուսուցիչների կողմից, ովքեր հիմնվում են դպրոցի աջակցող 

ծառայություններ մատուցող մանկավարժական աշխատողների (հատուկ 

մանկավարժ, սոցիալական մանկավարժ, լոգոպեդ, հոգեբան, ուսուցչի օգնական) 

մասնագիտական մոտեցումների վրա: 

 ԱՈՒՊ-ի նպատակն է` ի մի բերել ամբողջ համապատասխան 

տեղեկատվությունը` կրթության առանձնահատուկ պայմանների կարիք ունեցող 

սովորողի համար: Այն կարող է խթանել առաջընթացի մակարդակի բարելավումը:  

ԱՈՒՊ-ը կարելի է նաև օգտագործել սովորողի ուսումնառության արդյունքների 

գնահատման գործընթացում` հիմնվելով ուսումնական ծրագրում չափորոշչում 

սահմանված խնդիրների վրա:  

ԱՈՒՊ-ում սահմանված նպատակները պետք է լինեն իրատեսական և չափելի: 

Որքան իրատեսական են սահմանված նպատակները, այնքան դրանց 

հաղթահարումը հեշտ է և հասանելի:  

 ԱՈՒՊ-ում սահմանվում են նաև յուրացման այն վերջնարդյունքները, որոնց 

պետք է հասնի սովորողը տվյալ թեմայի ուսումնասիրության արդյունքում: 

Այս ամենն իրենից հստակ պլանավորված ու իրար հաջորդող փուլերով 

աշխատանքի իրականացում է պահանջում՝ օգտագործելով պետության կողմից 

հաստատված փաստաթղթեր. Կրթության առանձնահատուկ պայմանների կարիք 

ունեցող երեխաների հայտնաբերման և կրթության մեջ ներառման ընթացքում: Դրանք 

են դիտարկման քարտ, գնահատման թերթիկ, ԱՈՒՊ և այլն: 

Հաշմանդամություն ունեցող երեխաների կրթության իրավունքի իրացման 

գործընթացում ծագում են հետևյալ դժվարությունները և խնդիրները՝ 

 Հաշմանդամություն ունեցող երեխաները կրթությունը ստանում են հատուկ 

կրթական հաստատություններում, 

 Ուսուցիչներն անուշադրության են մատնում հաշմանդամություն ունեցող 

երեխաներին,  

 Ոչ հաշմանդամ երեխաների ծնողների դժգոհությունները, 

 Ներառական կրթության առնչվող օրենսդրության կիրառման բացեր, 

Հենց ներառական կրթության շնորհիվ պետք է հասնել հաշմանդամություն ունեցող 

երեխաների կրթության իրավունքի իրականացմանը: Ներառական կրթության 

իրականացման ընթացքում ծագող դժվարությունները պայմանավորված են 

բնակչության իրազեկվածության ցածր մակարդակով և խնդրի արդիականության մասին 

հասարակական գիտակցության բացակայությամբ: 

Այժմ ներկայացնենք իրականացված հետազության տվյալները՝ ներկայացնելով այն 

որոշակի վերլուծության և տոկոսային թվերի միջոցով: 

Փորձը ցույց է տալիս, որ ներառական կրթության մոդելը, խրախուսելով ծանր 

հաշմանդամություն ունեցող երեխաների ընդգրկումը միևնույն դասարան ոչ 

հաշմանդամ երեխաների հետ, հանգեցնում է նրան, որ հաշմանդամություն ունեցող 

երեխաները հայտնվում են անհավասար դիրքում «նորմալ զարգացող» երեխաների հետ, 

քանի որ ավելի դանդաղ են յուրացնում կրթական նյութը, կարիք ունեն լրացուցիչ 

պարապմունքների: Իսկ դասվարների և ուսուցիչների հավաստմամբ, փորձը՝ կրթական 

պլանը համապատասխանեցնել կրթության առանձնահատուկ պայմանների կարիք 

ունեցող երեխաների կարիքներին, հաճախ պատճառ է հանդիսանում մյուս երեխաների 

կողմից ագրեսիվության դրսևորմանը: Նույն արձագանքն է առաջանում նաև այն 

ժամանակ, երբ ուսուցիչները փորձում են ավելի շատ ուշադրության արժանացնել 

կրթության առանձնահատուկ պայմանների կարիք ունեցող երեխաներին: 

Ինպես փաստում են ներառական դպրոցի տնօրենները՝ ներառական կրթության 

մոդելն ավելի արդյունավետ է, քան հատուկ կրթությանը՝ թե՛ երեխաների զարգացման 

տեսանկյունից, և թե՛ պետության կողմից տարվող քաղաքականության տեսանկյունից: 

Սակայն ներառական կրթությունն էլ ունի իր հերթին թերություններ, որոնք կարող 

են բացասաբար անդրադառնալ մյուս երեխաների վրա: Քանի որ հաշմանդամություն 

ունեցող  երեխաները հաճախ դրսևորում են ոչ ադեկվատ վարք, հետևաբար դա իր 

ազդեցությունն է ունենում ուսուցման գործընթացի արդյունավետության վրա: 

Սովորաբար ոչ հաշմանդամ երեխաների ծնողների մոտ դժգոհություն է առաջացնում 

այն երևույթը, որ ներառական կրթությունը նպաստում է իրենց երեխաների կողմից 

հատուկ կարիքով երեխաների վարքի ընդօրինակմանը, ինչը բացասաբար կարող է 

անդրադառնալ նրանց «նորմալ» զարգացման վրա: Այսինքն, դեռ գործում են հնուց եկած 

կարծրատիպերը, որ հաշմանդամություն ունեցող երեխան հասարակության լիարժեք 

անդամ չէ, և պետք է առանձնացվի մյուս երեխաներից:  

Այստեղ միաժամանակ պետք է նկատի ունենալ, որ մեր ուսումնասիրությունները 

ցույց են տալիս այն փաստը, որ հաշմանդամություն ունեցող երեխաների ծնողների մի 

մասը համարում է դրական այն, որ ներառական կրթության դեպքում իր երեխան 

կսովորի հասակակից ոչ հաշմանդամ երեխաների հետ և գուցե նրանցից շատ ավելի լավ 

բաներ կընդօրինակի, քան հատուկ հաստատությունում կամ տանը մնալով, և դառնա 

հասարակության լիարժեք անդամ: Իսկ մյուս մասը համարում են դրական այն, որ եթե 

իրենց երեխան մնա տանը կամ հաճախի հատուկ կրթական հաստատություն, 

կխուսափի շրջապատի վատ ծաղրական վերաբերմունքից: Հետազոտության 

արդյունքում պարզվեց, որ ներառական կրթության մոդելի կիրառումն արդյունավետ է 

այն ժամանակ, երբ արդեն դպրոցի աշակերտները, նրանց ծնողները, ուսուցչական 

կազմը բավականին ծանոթ են և ունեն փորձ այդ մոդելով ստեղծված համակարգի 

գործառնման համատեքստում: 

 

Պարագրաֆ 3. Անցկացված հետազոտության արդյունքների վերլուծություն 

 

Այժմ ներկայացնենք քանակական հետազոտության տվյալներ՝ օգտվելով 

Հաշմանդամություն ունեցող երեխաների համար կրթական, առողջապահական և 

սոցիալական պաշտպանության ծառայությունների մատչելիությունը Հայաստանում 

թեմայով Յունիսեֆ-ի իրականացված հետազոտության հաշվետվությունից: 

Հետազոտության իրականացման նպատակն է եղել պարզել, թե պրոբլեմային 

ուսուցման/կրթության առանձնահատուկ պայմանների կարիք ունեցող երեխաներից 

ովքեր են օգտվում միջնակարգ պարտադիր կրթության իրենց իրավունքից: Այս ամենը 

մեզ հնարավորություն կտա տեսնելու այն դժվարությունները, որոնք առաջանում են 

հաշմանդամ երեխաների կրթության կազմակերպման գործընթացում: 

Ընդհանուր   առմամբ   հարցվողների   70%-ը  նշել   է,  որ  երեխան կրթություն  

է  ստանում ընդհանուր հանրակրթական դպրոցում  (կամ արդեն  ավարտել է), 12%-

ը` հատուկ դպրոցում, 18%-ը` ընդհանրապես չի գնում դպրոց:  Այս առումով  

նշանակալից տարբերություններ կան Երևանի  և մարզային, հատկապես 

գյուղական համայնքների միջև:  Եթե Երևանում դպրոց չեն  հաճախում  երեխաների 

13%-ը, ապա  մարզերում այդ ցուցանիշը 18% է, իսկ  գյուղական համայնքներում 

գրեթե  կրկնապատկվում է` հասնելով 23%-ի: Բացի  այդ,  հարկ  է նշել, որ դպրոց  

չեն հաճախում աղջիկների 21, իսկ տղաների` 17%-ը: Առավել մեծ գենդերային 

տարբերություններ են նկատվում մարզային քաղաքներում, որտեղ դպրոց  չեն 

հաճախում  տղաների  15, իսկ աղջիկների` 23%-ը, և Երևանում` տղաների 11, 

աղջիկների` 15%-ը: 

Բացի  Երևանից և Վայոց ձորի մարզից, դպրոցից դուրս մնացած  երեխաների 

տոկոսը  տատանվում է 18-23%-ի միջև:  Հատուկ  ուսումնական հաստատություն 

առավել  շատ  հաճախում են Արմավիրում`18%, Կոտայքում  և Սյունիքում` 1 5 % : 

Տավուշում երեխաները գրեթե չեն  հաճախում հատուկ հանրակրթական 

դպրոցներ: Վայոց  ձորում,  Տավուշում և Երևանում  գրանցվել է ընդհանուր  

հանրակրթական դպրոցների հաճախման ամենաբարձր մակարդակը, 

Արմավիրում և Կոտայքում` ամենացածրը: Առանձին մարզերում կան նաև 

տարբերություններ ըստ սեռի: 

Դպրոց հիմնականում չեն հաճախում մտավոր  հաշմանդամություն 

ունեցող երեխաները` 27%, այնուհետև հենաշարժողական` 26%, և համակցված 

հաշմանդամություն ունեցող երեխաները` 20%: Հատուկ  ուսումնական 

հաստատություն հաճախում են լսողական հաշմանդամություն ունեցող 

երեխաների 36%-ը,  մտավոր հաշմանդամություն ունեցողների`25%-ը: 

Ուսումնասիրվել են նաև այն հանգամանքները, որոնք  թույլ չեն  տալիս  

հաշմանդամություն ունեցող երեխային դպրոց հաճախել:  Հարցմանը  մասնակցած  

դպրոց չհաճախող երեխաների ծնողների  48%-ը նշել  է, որ երեխան  չի կարող  

սովորել դպրոցում,  34%-ը` որ երեխայի  առողջական  խնդիրները թույլ չեն տալիս,  

19%-ը` որ դպրոցը  չունի համապատասխան պայմաններ: Երեխաների 4%-ին չեն 

ընդունել  դպրոց: 

Գյուղական  համայնքներում  դպրոց չհաճախող երեխաների  ծնողների  54%-ի 

շրջանում դեռևս տարածված է այն կարծիքը,  թե երեխան չի կարող սովորել 

դպրոցում, մինչդեռ Երևանում այդպես են մտածում ծնողների  մեկ երրորդը: 

Այսպիսով, իրականացված հետազոտության արդյունքները մեզ թույլ են տալիս 

պնդելու, որ ՀՀ-ում ներառական կրթության ծրագրի իրականացման ընթացքում ծագում 

են որոշ դժվարություններ, որոնք էլ իրենց հերթին ծնում են որոշակի խոչընդոտներ, և 

դրանցից հիմնականն այն է, որ անհրաժեշտ միջոցների բացակայության 

պայմաններում, ծանր հաշմանդամություն ունեցող երեխաների ներառումը կարող է 

դիտարկվել որպես երեխաների անհավասար հնարավորությունների դրսևորում ոչ 

միայն նրանց, այլև «առողջ» երեխաների կողմից: 

Եզրակացություններ, առաջարկություններ 

 

Պրոբլեմային ուսուցման կազմակերպումը/Ներառական կրթությունը 

հանրակրթության զարգացման գործընթաց է, որը ենթադրում է կրթության 

մատչելիություն բոլորի համար, երեխաների ամենատարբեր կարիքների 

բավարարմանն ուղղված բոլոր տեսակի միջոցների ապահովում, ինչը հանրակրթական 

դպրոց մտնելու հնարավորություն է ընձեռնում հատուկ կարիքներ ունեցող 

երեխաներին: 

Ներառական կրթությունը ձգտում է հասնել ուսուցման նկատմամբ առավել ճկուն 

մոտեցման` բավարարելու մարդկանց զանազան կրթական պահանջները: Եթե 

ներառական կրթության մտցրած փոփոխություններն ուսուցումն ավելի արդյունավետ 

դարձնեն, ապա կշահեն բոլոր երեխաները, այլ ոչ միայն կրթության առանձնահատուկ 

պայմանների կարիք ունեցող երեխաները: 

Այսպիսով, իրականացնելով թեմայի տեսական ուսումնասիրություն և 

անցկացնելով հետազոտություն, կարող ենք անել հետևյալ եզրակացությունները և 

կատարել համապատասխան մի քանի առաջարկություններ, որոնք թույլ կտան 

ներառական կրթության դժվարությունները հաղթահարել և բարելավել կրթության 

մակարդակը: 

1. Հայաստանում գործում է ոչ թե ներառական կրթության, այլ ինտեգրված 

կրթության մոդելը: ԿԱՊԿՈՒ երեխան ինտեգրվում է դպրոց, կրթություն է 

ստանում բոլորի հետ միասին, սակայն նրա նկատմամբ կիրառվում է 

տարբերակված մոտեցում՝ սկսած ԱՈՒՊ-ից մինչև «ներառականների համար» 

միջոցառումների կազմակերպումը: Կրթության որակ հասկացությունը որևէ կերպ 

չի առնչվում ՀՀ-ում ՆԿ համակարգի հետ: 

2. ՆԿ իրականացման ընթացքում գոյություն չունի մասնագիտական թիմի 

նկատմամբ ընդհանուր մոտեցում, քանի որ ոչ բոլոր դպրոցներում են կցված 

հատուկ բազմամասնագիտական թիմի անդամներ: Սա չի կարող իր բացասական 

ազդեցությունը չունենալ կրթության որակի ապահովման վրա: 

3. Բազմամասնագիտական թիմի – առարկայական ուսուցիչներ և ԿԱՊԿՈՒ 

ծնողներ համագործակցությունը թույլ է: Ծնողները չեն մասնակցում ԱՈՒՊ-երի 

կազմմանը:  

4. ԿԱՊԿՈՒ երեխաների նկատմամբ գոյություն ունի կանխակալ և 

կարծրատիպային վերաբերմունք հասարակության մի հատվածի մոտ: Նման 

վերաբերմունքը վերարտադրվում է ոչ ԿԱՊԿՈՒ երեխաների ծնողների կողմից:  

5. Համընդհանուր ներառականության ապահովման համար դպրոցների 

ֆինանսավորման հնարավորությունները բավարար չեն: Այս պայմաններում ՆԿ 

համակարգը արդյունավետ չի իրականացվում համընդհանուր ներառական 

կրթության գործընթացում։ 

Առաջարկություններ  

1. ՀՀ-ում ներառական կրթության կազմակերումը իրապես պետք է համատեղ 

ուսուցումից անցում կատարի դեպի բոլորի համար հավասար 

հնարավորությունների ստեղծման միջոցով որակյալ կրթության մատուցմանը: 

Այլ կերպ ասած, պետական լիազոր մարմինը պետք է վերանայի ՆԿ 

իրականացման կարգ՝ բացառելով տարբերակված որևէ մոտեցման կիրառումը 

դասապրոցեսի ընթացքում և դրանից դուրս:  

2. Համընդհանուր ներառականության իրատեսականությունը չափելու համար 

հարկ է հստակեցնել ՆԴ-երի բյուջետային հատկացումները։ Անհրաժեշտ է 

ապահովել մարզային ՆԴ-երի վերահսկողություն և բազմամասնագիտական թիմի 

ավելացում։  

3. Անհրաժեշտ է առավելագույնս հստակեցնել այն ֆիզիկական և 

նյութատեխնիկական չափանիշները, որոնց պետք է համապատասխանի ՆԴ-ը: 

4. Բազմամասնագիտական թիմի կազմը և գործառույթները պետք է ամրագրված 

լինեն օրինակելի կանոնադրության մեջ և պարտադիր լինեն բոլոր ՆԴ-ների 

համար՝ անկախ ԿԱՊԿՈւ երեխաների քանակից և կրթության առանձնահատուկ 

կարիքների բնույթից: 

5. Պետք է ավելացնեն ՆԿ վերապատրաստումների թիվը՝ շեշտադրելով գործնական 

գիտելիքները և հմտությունները:  

6. Հատուկ ուշադրության պետք է արժանանան առարկայական ուսուցիչները: 

Անհրաժեշտ է մշակել կարիքի գնահատման և հետադարձ կապի ապահովման 

մեխանիզմներ, որոնք պետք է պարտադիր գործեն պետական կառույցների 

կողմից կազմակերպվող բոլոր վերապատրաստումների համար: Սա 

հնարավորություն կտա ստանալ անընդհատ ընթացիկ տեղեկատվություն 

տրամադրվող գիտելիքի կիրառելիության վերաբերյալ, որը կծառայի նաև ՆԿ 

համակարգի մոնիթորինգին և գնահատմանը:  

մասնագետների համար, Երևան 2009 

2. ՄԱԿ-ի 2006թ. «Հաշմանդամություն ունեցող անձանց իրավունքների մասին»  

կոնվենցիա, 

3. «Հաշմանդամների սոցիալական պաշտպանության մասին» ՀՀ օրենքը՝ ընդունված 

14.04.1993 թ. 

4. «Կրթության մասին» ՀՀ օրենքը՝ ընդունված 14.04.1999 թ. 

5. «Կրթության առանձնահատուկ պայմանների կարիք ունեցող անձանց մասին» ՀՀ  

օրենքը՝ ընդունված 25.05.2005 թ. 

6. Հասարակական գիտությունների գիտական հոդվածների ժողովածու, Երևան 2014 

7. Կրթական հետազոտությունների և խորհրդատվությունների կենտրոնի կողմից 

իրականացված  ՀՀ-ում ներառական կրթության իրականացման գնահատման 

հաշվետվությունը, 

8. Հաշմանդամություն ունեցող երեխաների համար կրթական, առողջապահական և 

սոցիալական պաշտպանության ծառայությունների մատչելիությունը 

Հայաստանում թեմայով Յունիսեֆ-ի իրականացված հետազոտության 

հաշվետվությունը: 

 

 


